1 Timoteo Introduksyon

Mga Liham na Pastoral kina Timoteo at Tito

Ang mga pagbabagong kultural na nagaganap sa lahat ng anyo ng buhay ay may kina​laman din sa simbahan. Hindi nagmula kay Kristo ang lahat ng mga kapaniwalaan at ka​ugaliang itinuturo sa atin, kaya maaaring baguhin ang maraming bagay. Gayunman, may panganib na itakwil natin kasama ng mga ito ang tunay na pananampalataya. Ano ang nakatakdang pananampalatayang dapat nating sundin?

Lumitaw na ang problemang ito sa naunang simbahan, nang mga taong 64-67, nang mamatay sina Pedro at Pablo sa Roma bilang mga martir para kay Kristo. Sapagkat wala na sa piling ng simbahan ang mga nagpapatotoo kay Kristo, ipinalagay ng ilan na higit nilang malayang ipangaral ang kanilang sariling doktrina. Wala nang mas madali pa kaysa palitan ang pagsunod kay Kristo ng mga talakayan at talumpatiang relihiyoso!

Sa gayon, kinailangang ipagtanggol ng mga humalili sa mga apostol ang doktrinang tinanggap nila mula sa mga ito, kasabay sa pagpili at pagbuo sa mga ministrong karapat​dapat. Ang mga bagay na ito ang tampok sa kabalisahang mapapansin sa mga kasalukuyang sulat kina Timoteo at Tito.

Ilang talata sa mga sulat na ito ang naglalaman ng mga payo ni Pablo sa kanyang mga katulong, sina Timoteo at Tito. Gayunman, matitiyak din na naragdagan iyon ng iba pang talata nang sumunod na mga panahon, maaaring noong 90 o 100 pagkasilang kay Kristo, at nasaklaw ng kapangyarihan ni Pablo ang pagtuturong ito ng unang Iglesya. 

Ang tatlong sulat na ito kina Timoteo at Tito ay tinatawag na “pastoral” sapagkat patungkol sa mga “pastol ng kaluluwa”. Tungkol kay Timoteo, sangguniin ang Gawa 16:1 – kung paano siya nakatagpo ni Pablo. Sangguniin din ang 1 Corinto 16:10 at Filipos 2:19.

1 Timoteo komentaryo

• 1.3 Sa unang kabanatang ito, iba-iba at magkakahalo ang ilang paksa: inuulit ng mga ito ang nasabi na ni Pablo sa ibang sulat na ang komentaryo ay naibigay na.

Bibigyang-diin lamang natin ang tumutukoy sa mga huwad na propeta. Sapagkat patay na ang mga apostol na nakakita kay Kristo, nakalimutan na ng ilang tao na ang kabuuan ng pananam​palataya ay naka​batay sa itinuro ni Kristo. Sa halip na pagnilay-nilayan ang pangangaral ng mga apostol, nagsimula ang ilan na talakayin at buuin ang mga teoriyang relihiyoso. 

Sa malinis na puso galing ang pag-ibig na layunin ng pangangaral (5). Kailangang maging matatag si Timoteo sa pag-aalis sa mga talakayang nagpapahina sa simbahan at humahadlang sa pagsibol ng tunay na pag-ibig. Maging ang madu​dugong digmaan ay nagmumula sa mga walang silbing pagtatalong panrelihiyon. Upang maiwasan ang paghahati-hati, kailangan natin ang isang malinis na puso at di mapagkunwa​ring paniniwala (5).

• 2.1  Nangunguna sa mga tuntuning suma​saklaw sa bawat kategorya ng mananampalataya ang dalawang payo tungkol sa pag​samba:

– Panalangin para sa mga namumuno

– Pag-uugali ng kababaihan sa simbahan

Iginigiit ko na isamo at ipanalangin (1). Hina​hangad ni Pablo na makiisa ang mga Kristiyano sa kanilang mga ka​babayan, maging matapat sa kanilang bayan at magdasal para dito. Sa kabila ng mga kasa​lanan at pamahiin, naging relihiyoso ang paganong daig​dig na ito. Kasama ng bawat kilos nila ang reli​hiyon. Ito ang nagpapaliwanag kung bakit nang sumunod na mga pana​hon, inusig bilang mga rebelde at taksil ang mga Kristiyano, sapagkat hindi nila si​namba ang emperador, o ang mga diyus-diyusan nito.

Hindi balakid ang katapatan kay Kristo sa katapatan sa bayan hanggat hindi ginagawang diyus-diyusan ang bayan at hinihingi sa mga mamamayan na pikit-matang sumunod sa mga namamahala dito.

Hindi natin matatalikuran ang pagtuligsa sa kanilang mga pagkakamali, at hindi rin natin maiti​tigil ang pag-ki​lala bilang mga kapatid sa mga taong hindi suma​sang-ayon sa mga pinuno.

Nararapat na ipanalangin natin ang mga nama​mahala. Ang ibig bang sabihin nito ay hindi tayo puwedeng humanap ng higit na matapat at ma​buting namamahala? Puwede, siyempre: tingnan ang Roma 13.

Sa kababaihan tumutukoy ang mga bersikulo 9-14. Alalahanin nating nagkaroon ng mara​ming alalahanin tungkol sa kalayaan sa sim​bahan, at na​pakapayak ang pakikipa​mu​hay sa mga kapatid, kaya kung minsan ay nagbubunga ng pagmamalabis. Dahil dito kaya napakahigpit ang sulat.

Sa kabilang dako, lagi ta​yong nahihirapan sa pagtang​gap sa hinihingi ng Ebang​helyo kapag naiiba ang itinu​turo ng ating lipunan. Ang pagtingin ni Jesus sa kababaihan ay talagang bago at mapagpa​laya, at sa simula, sumunod ang simbahan sa kanyang halimbawa (tingnan ang 1 Cor 7). Hindi nagtagal at nanumbalik sa karaniwang gawi ng pagbibigay ng limitadong puwang sa kababa​ihan sa lipunan, at ginagawa rin ito maging sa mga pagtitipong panrelihiyon.

Sa buong kasaysayan ng Ig​lesya, may malaking paggalang sa dignidad ng kababaihan at maraming hakbangin ang kumi​kiling dito; gayunman, mara​ming panahong hindi natatamo ng kababaihan ang pagiging pantay sa kalalakihan. Sa maraming pook, higit na malaya ang kaba​baihan sa Panggitnang Panahon kaysa panahong malapit sa ating panahon, sa ika-19 na siglo. Gayundin naman, sa mga dakong siyudad na may pakikisangkot sa pangangalakal, sa daigdig man o sa Iglesya, ay tinatamasa ng kababaihan ang isang kata​yuang hindi maihahambing sa kanilang katayuan sa mga lipu​nang walang pakikipag-ugnayan sa iba.

Ang totoo, ang Iglesya, sa sarili nito, ay hindi makababago sa daigdig at sa lipunan hanggang hindi natututuhan ng mga ito ang realidad ng sangkatauhan.

Ang talatang ito, na magpapagunita sa atin sa 1 Cor 11:1-10 at 14:34, ay tutol sa pagpapa​laya sa kababaihan batay sa teks​tong biblikal na karaniwang gina​gamit ng mga gurong Judio.

• 3.1  Dito, nakikipag-ugnayan si Pablo sa mga pinuno, obispo at diakono (tingnan ang komentaryo sa Tito 1:6 at Fil 1:1).

• 14. Ipinagugunita sa atin ng ma​ikling talatang ito na kung sad​yang tayo ang nangangalaga sa Iglesya ng Diyos, hindi tayo ang nagtatag nito, ni ang mga guro nito. Isinilang ang Iglesya sa pa​mamagitan ng maawaing paki​kialam ng Diyos, nang ipasya niyang kailangang maibilang ang kanyang Anak sa lipi ng sanlibutan, gaya ng ipinahahayag sa maikling tulang ito.

Ang misteryo ng kaganda​hang-loob (16). Ginagamit ng teksto ang salitang maisasalin na “kabutihan.” Tingnan ang 2:2; 4:7; 6:3; 5:6; 2 Tim 3:5 at Tito 1:1). Nang panahong iyon, ma​limit na ginagamit ang salitang ito upang mangahulugan ng “mapagmahal na pakikitungo sa Ama at kapwa”, na nagpapa​kilala sa mga tunay na mana​nampalataya na sadyang gina​gaya ang halimbawa ng Diyos.

Ang Iglesya ang haligi at saligan ng katotohanan (15). Ka​ilangang maunawaan natin ang pananalitang ito: mula sa itaas, mula sa daigdig na ang lahat-lahat ay katotohanan, ibinababa ng Diyos ang kanyang Katotohanan sa lupa, bilang isang haligi o nakikitang palatandaan na maaaring sandalan ng tao. Sa ka​bila ng mga pagtataksil ng Ig​lesya, ginagamit iyon ng Diyos upang pangalagaan sa daigdig ang tunay na kaalaman sa Ama, sa Anak at sa Espiritu Santo. Kung wala ang kaalamang ito, hindi magiging malaya ang tao, ni hindi mararating ng sangka​tauhan ang kahus​tuhan ng isip.

• 4.1 Pagkamatay ng mga apostol, lumitaw sa Iglesya ang mga bagong guro na pinakialaman ang pananampalataya.

Kabilang sa mga pagkakamali, sinasabi ng mga taong ito na di malinis ang kahit anumang ga​ling sa katawan at sa likas na buhay: isinumpa nila ang kasal, ipinagbawal ang pagkain ng karne at ang pag-inom ng alak. Di-Kristiyano ang kanilang paghamak sa katawan at sa mga bagay na nilikha ng Diyos, at nilalabanan ito ng Iglesya: tingnan ang Col 2:23.

Sa mga huling panahon (1 ): ito ang mga araw na nagsisimula sa muling pagkabuhay ni Jesus hanggang umabot sa kanyang ikalawang pagdating (Heb 1:2; Jaime 5:3).

Maliwanag na sinasabi sa atin ng Espiritu. Malimit na hinuhulaan ng mga Kristiyanong pro​peta na darating ang mga taong ipangangaral ang sariling mga teoriya, at hindi ang tunay na pananampa​la​taya.

Magsanay ka sa pagpapa​kabanal (7). May bago tayong panganib dito. Katuwas ng mga guro na inu​u​yam ang buhay at naghahangad na mamuhay tayo bilang mga kakatwang tao, mayroon ding iba na lubusang nakabuhos ang isip sa mga panlabas na bagay. Sa daigdig ng Griyego-Romano, malaki ang kaabalahan sa mga larong pampalakasan at karera. Inaanyayahan tayong su​riin, nang hindi hinahamak ang mga may kinalaman sa katawan, kung ibinibigay natin sa bawat bagay ang pagpapahalagang ka​rapat-dapat dito at ang oras na dapat iukol dito.

• 11. Sa harap ng lahat ng mga huwad na guro, kailangan si Ti​moteong maging halimbawa ng isang tunay na apostol.

Hindi ka dapat hamakin dala ng iyong kabataan. Karaniwang sa mga pamayanang Kristiyano at Judio, matatandang lalaki ang mga namumuno. Ito ang dahilan kung bakit sila tinatawag na “matatanda” o “presbitero” (na iyon din ang kahulugan). Si Timoteo, na dumadalaw sa Iglesya sa ngalan ni Pablo, ay may kapangyarihan sa mga matatandang ito, bagamat higit siyang nakababata kaysa mga ito. Ang halimbawa ng kanyang matapat na pananampalataya at ang malalim niyang kaalaman sa Biblia ang kanyang lakas.

Huwag kalimutan ang kaloob na espirituwal (14). Kapag hini​rang ang isang tao sa ministeryo o sa isang opisyal na puwesto sa pamayanan, itinuturing itong kaloob na espirituwal: halimbawa, presbitero, dia​kono, obispo, pro​peta. Samantalang ang ibang      kaloob, gaya ng pagpapagaling sa maysakit, ay nag​mu​​​​mulang tuwiran sa Espiritu Santo, tinatanggap ang mga ministeryo sa isang apostol o propeta. Ipina​patong nito ang kan​yang mga kamay sa ulo ng kandidato upang isalin dito ang kapang​yarihang tinanggap niya sa katulad na paraan. Kayat sa Iglesya, bawat may awtoridad ay tumatanggap ng kanyang tungkulin mula kay Kristo sa pamamagitan ng pagkakasunud-sunod ng mga tao, mula sa apostol.

Sa pagkakataong ito, bumigkas ang mga propeta ng mga pagpapayo at babala sa kandidato (tingnan ang 1:18). Itinalaga si Timo​teo sa pamamagitan ng mga salitang may propesiya: si Pablo ang mismong nagpatong ng kamay sa kanya (2 Tim 1:6), at saka ang iba pang propeta at matatanda rin.

• 5.1 Sa mula’t mula, may natata​nging papel na ginagampanan ang kababaihan sa Iglesya. Humahawak ng opisyal na puwesto ang ilan sa kanila, na tinatawag na “biyuda”.

Nababanggit dito ang tatlong uri ng biyuda: hindi kailangan ng ilan ang tulong mula sa pamayanan sapagkat may mga kamag-anak sila; ang iba naman ay sadyang nanga​ngailangan ng tulong ng pamaya​nan. Pangwakas, mayroong iba na tulungan man o hindi ay namu​muno sa ilang gawain.

Pumapasok sila sa gulo… (12). Ang ibig sabihin nito ay sinira ng biyuda na kabilang sa ikatlong kategor-ya ang isang komitment sa pag-aasawa niyang muli. Nakatalaga nga siya sa paglilingkod kay Kristo, gaya ng kababa​ihang relihiyoso sa kasalukuyang panahon.

Ang talagang biyuda naman ay sa Diyos umaasa. Kailangan nating basahin ang sinasabi ni Pablo sa 1 Cor 7 tungkol sa higit na kala​yaang angkin ng mga kababaihang hinaharap ang buhay na walang-asawa upang makapaglingkod sa Panginoon. Tinatawagan ang bawat taong binyagan upang pa​ilalim na ganap kay Kristo. Kung bunga ng mga pangyayari sa buhay, natag​puan natin minsan pa na tayo ay nag-iisa at nakalaya na sa mga pa​nanagutan sa pamilya maaaring ito ang paanyaya mula sa Diyos upang ihandog nating lubusan ang ating sarili sa pagli​lingkod sa Iglesya, at sa palagiang pananalangin.

• 17. Minsan pa, pinag-uukulan ng pansin ni Pablo ang mga “matatanda” o “presbitero” na namu​muno sa pamayanang lokal.

Dapat bigyan ng dobleng dami ang mga Mata​tanda. Gusto ni Pablo na tulungan ng pamayanan ang mga lider nito, sa paraang moral at pinansiyal.

Gayunman ay kailangang tupdin nila ang kanilang mga tungkulin. Sisihin mo sila sa harap ng lahat upang matakot ang iba: Hindi mga anghel ang mga unang Kristiyano. Maminsan-minsan, nanga​nga​ila​ngan ng mahigpit na disiplina ang kanilang mga masigasig at ma​tapat na pananampalataya upang manatiling tapat sa kanilang gawain.

Tingnan ang Col 3:22 at Tito 2:9 tungkol sa mga pananagutan ng mga alipin.
Sa simula at pagwawakas ng kabanata, iginigiit ng awtor ang katapatan sa tradisyon. Hindi bagay na maiiangkop sa panlasa ng tao ang aral ng pananampalataya. Hinihingi sa mga namumuno na igalang ang yamang itinagubilin sa kanila upang maisalin naman sa iba. May nakikita tayong dalawang kama​lian:

–
Maraming salita ang ilan, sa halip na lumalalim na pananampalataya.

–
Pinapalitan ng iba ang pag​suko sa Salita ng Diyos ng nanunuligsang aktitud: binabago nila ang pana​nampalataya na di naaayon sa kanilang opinyon.

Dalawang ulit na binanggit ang salapi (6:10 at 6:17-19). Pagkaraan ng mga unang taon na pinangi​babawan ng masigasig na pana​nampalataya, natuklasan ng Ig​lesya, na maging sa mga mananampalataya, nawawala ang lahat kapag umiral ang pag-ibig sa sala​pi. Ang pagkakagapos natin sa salapi ay nagiging daan upang ma​wala ang ating pagtitiwala sa Diyos (10). Kailangang hanapin ng mayayaman ang Diyos sa tunay na pananala​ngin at sa pakikihati sa kanilang mga kapatid.

Pinakiusapan ni Pablo si Timo​teo na iwasan ito  (11) at manati​ling tapat sa pananampalataya at                di-gahaman. Sa paraang ito, siya ay magiging “lingkod ng Diyos”, at tunay na nagpapatotoo kay Kristo – gaya ng pagpapatotoo ni Kristo sa buhay na Ama (13).

2 Timoteo Introduksyon

Tingnan ang Introduksyon sa 1 Timoteo. Sa ikalawang liham na ito kay Timoteo ay nababasa natin ang ilang talatang sinulat ni Pablo mula sa isang piitan sa Roma. Parang naging isang pamamaalam ito, sa isang sandaling matindi ang nadarama niyang kalungkutan at ipinalalagay na tinalikuran na siya ng mga mananampalataya. Nakikini-kinita niya ang nalalapit na paghatol sa kanya ng kamatayan, at tinawag niya si Timoteo.

Sa takdang sandaling iyon, ipinakita ni Pablo ang kanyang ganap na pagtitiwala sa Panginoon at tinangka niyang ipabatid ang kanyang diwa kay Timoteo.

2 Timoteo komentaryo

• 1.3 Papag-alabin mo ang karisma ng Diyos na sumasaiyo. Tingnan ang 1 Tim 4:14. Tinatangka ni Pablo na ipagkaloob ang kanyang sariling kalakasan kay Timoteo at ipinagunita niya rito ang pag-ibig at mga pangako ng Diyos.

Ang mga salitang narinig mo… ang ipinag​katiwalang mabuting aral… (13-14). Tingnan ang 1 Tim 1:3. Hindi maaaring baguhin ang mabuting aral ng Ebanghelyo, ngunit hindi rin ito mapangangalagaan nang walang tulong ng Espiritu Santo na nagdaragdag sa kahalagahan nito araw-araw.

Siya ang nagligtas sa atin (9). Tingnan ang Efeso 2:8-10.

Iingatan niya ang inihabilin ko (12). Gayon ang katiyakan ng mananampalataya. Hindi humahanga ang mananampalataya sa mga pangako ng sanlibutan, sa halip ay ginugugol niya ang kanyang buhay sa malimit ay waring walang pakinabang at nagtitiyaga siya na waring nakikita ang hindi pa maaaring makita (Heb 11:27).

• 2.1 Ituro sa mga taong matapat na may kakayahang magturo… (2). Mula sa mga unang misyon ni Pablo, nakita natin ang kanyang malasakit na hayaan ang mga pamayanan sa mga sariling pinuno nito (Gawa 14:23). Tingnan din ang Tito 1:6. Dito, iginiit ni Pablo na kailangang mapangalagaan nilang walang pagbabago ang aral ng pananampalataya.

Pagkatapos ay inanyayahan ni Pablo si Timoteo na sumukong lubusan, na tinitiyak ang pagbibigay-gan​tim​pala sa kanyang mga pagsisikap.

Kailangang maging matapang at malakas ang magpapatotoo kay Kristo bilang sugo ng matagumpay na Kristo. Kailangang iwasan niya ang maraming paraan ng pag-aaksaya ng panahon na maglalayo sa kanya sa landas ng kanyang misyon: walang-katuturang usapang said sa kahalagahan. Gayon din ang mga bagay na hindi mapabubuti ang paglilingkod sa Diyos (1 Tim 1:4), mga huwad na problemang panrelihiyon na walang kinalaman sa tunay na buhay.

Ang nasa hukbo… (4). Sa ilang takdang panahon, ginusto ni Pablo na makapag​ha​napbuhay saman​talang nangangaral (2 Cor 11:9; 2 Tes 3:7) ngunit ngayon ay abala siya sa mga nagsasayang ng oras sa paghahanap-buhay, gayong tungkulin ng pamayanan na pangalagaan sila.

Bumabalik si Pablo sa mga karanasan niya sa gawaing apostoliko. Nasubok ng panahon ang mga napasampalataya: umunlad ang ilan at ang iba pa ay naligaw. Hindi dapat magtaka ang apostol: hindi mayayanig ng anumang pagkadapa o iskandalo ang matatag na pundasyong gawa ng Diyos (19) at hindi mawawasak ang Iglesya.

Sinabi nila na narito na ang muling pagkabuhay  (18). Naging napakahirap sa mga Griyego na maniwala sa muling pagkabuhay. Maaaring sinabi ng mga taong ito na naganap ang isang muling pagka​buhay na espirituwal sa pamamagitan ng pagbibinyag, at wala nang maaari pang asahang ibang muling pagkabuhay, pagkatapos ng kamatayan.

• 3.1 Sa mga huling araw (1): ang ibig sabihi’y ang panahong nagsisimula sa pagdating ni Kristo. Ang presensiya ng kasamaan sa mismong Iglesya ay hindi dapat makagitla sa atin.

Ito ang magiging karunungan mo (15). Ang pagninilay-nilay sa Banal na Kasulatan ang dakilang paraan ng pag-unlad sa pananampalataya (15-17). Maliwanag na tinutukoy ni Pablo ang Matandang Tipan, na siyang tanging umiiral na Kasulatan nang panahong iyon. Isinabuhay ang Matandang Tipan at isiniwalat ang mensahe ng Diyos para sa atin sa kasalukuyan nang bigyang-liwanag ng Espiritu Santo (2 P 1:20). Ang susi sa Banal na Kasulatan naman ay ang pagpapatotoo ng mga apostol kay Jesus. Inililipat ito sa atin ng Iglesya: ang ipinagkatiwala sa iyo: alam mo kung sino ang natutuhan mo.

Bunga ng Espiritu ng Diyos ang tanang nasa Kasulatan kayat kailangang hanapin natin sa Banal na Kasulatan ang mensahe ng Diyos sa kanyang mga anak. Huwag gamitin iyon ng sinuman bilang isang batayan ng sariling haka-haka. Ang mismong Espiritu na gabay ng Iglesya ngayon ang nagpasigla na sa mga awtor biblikal.

• 4.1 Ipangaral ang Salita (2): ito ang huling payo ni Pablo. Ito ang unang dapat pagmalasakitan ng Iglesya at ng sinumang lider ng simbahan.

Alam ni Pablo na hindi siya palalayain at hahatulan siyang mamatay. Binabalikat niya ang kanyang sariling pagpapakasakit, tulad sa ginawa ni Jesus.

Natagpuan natin ang paghahambing ng kawal at ng manlalaro na labis na naiibigan ni Pablo. Nang mga pana​hong iyon, tumatanggap ng koronang laurel ang mga manlalaro, bilang sagisag ng kawalang-kama​tayan.

Tito text

Si Tito, tulad ni Timoteo, ay isa sa katulong ni Pablo, opisyal na itinalaga sa paglilingkod sa Ebanghelyo at dumalaw sa mga simbahan, na ang taglay na kapangyarihan ay tulad ng kay Pablo.

Tito komentaryo

• 1.5 Kinailangan ni Tito na itatag ang mga Iglesya sa Creta, na may pinuno sa bawat lunsod.

Hindi natin alam kung ang titulong Obispo (na nangangahulugang superbisor) ay ipinagkaloob sa lahat ng matatanda o presbitero, o kung ang titulo ay nakalaan lamang sa mga may mas mahalaga pang tungkulin. Pagkaraan ng ilang panahon, isa na lamang obispo ang namamahala sa buong pamayanan. Pagkamatay ng mga apostol, ang mga obispo ang gumanap bilang kinatawan ng mga ito, at pinamahalaan nila ang mga Iglesya nang may katulad na kapang​yarihan.

Ang sinasabi rito ni Pablo sa mga katangian ng isang presbitero o obispo ay tulad din sa 1 Timoteo. Bigyang-pansin natin ang mga sumu​sunod:

–
Minsan lamang ikinasal. Maliwanag na hindi kailangang makapag-asawa; kung nag-asawa man ay minsan lamang. May ilang kalalakihan – na karaniwang may-asawa – na itinatalaga. Ngunit mayroon ding ilan sa kanila na nakipagdiborsiyo at muling nagpakasal nang ilang ulit noong pagano pa sila.

–
Dapat na walang kapintasan siya, hindi lamang bilang tao, kundi maging sa kanyang pagpapamilya at sa nakaraan niyang buhay. Tinutugon ng katangiang ito ang mga sumu​sunod:

· Mabuting tao at bukas ang tahanan. Ang simbahan ay higit na pakikipag-isa kaysa pagsasama. Kaila​ngang tanggapin ang bawat isa at magiging panatag ang loob sa bahay ng presbitero at ng obispo; sa kabilang dako, kailangan din niyang magkaroon ng magandang kalooban sa mga kapatid at lider na nagmumula sa ibang pook para ikabuti ng pakikiisa at pang-unawa sa iba-ibang pamayanan.

• 2.1 Ang unang talata ay nagpapagunita sa mga pananagutan ng iba-ibang grupo na bumubuo sa pamayanan. Ang katapatan at pagtatagal sa “narinig na doktrina” ay kailangang magbunga ng kabutihan, kababaang-loob at malinis na pag-iisip.

Napakita ang kagandahang-loob ng Diyos na tagapagligtas (11). Dito, binabalikan ni Pablo ang kahulugan ng mensaheng Kristiyano: ito ay kaloob ng Diyos, kaya kailangang magbunga ng kabutihan at muling pagkakasundo upang ilayo ang mga tao sa pagmamahal sa sarili na ginagawa silang manhid.

Inialay niya ang sarili para sa atin (14). Tulad sa Ef 5:25 at sa 1 Cor 11:25, ang pagpapakasakit ni Jesus ay upang dalisayin muna ang mga magiging bayan niya. Ang totoo, sa pagtingin natin kay Jesus, unti-unti, ay napawa​walan natin ang masama at marahas sa ating sarili.

Itinuturo nito sa atin na itakwil ang hindi pagpapakabanal (12). Gina​gawa ng Diyos na linisin natin ang ating mga layunin at ang ating mga puso.

–
Nang seryoso: sapagkat dinadala tayo ng Kristiyanong pamumuhay sa higit na marubdob na pag-uugali

–
Makatarungan sa iba: dahil sa pagiging matuwid kung may kinalaman sa Diyos. 

–
Naglilingkod sa Diyos: sapagkat ang mana​nampalataya ay nakatalaga sa Diyos.

• 3.1 Sa pagsasalita ni Pablo sa unang sa​linlahi ng Kristiyano, iginiit niya ang pagbabago ng isang nagbabalik-loob: sa pagiging Kris​ti​yano ay kailangan ang pagtalikod sa nakaraan. Ngunit sa sumunod na salinlahi, samantalang itinatatag ang Iglesya sa iba’t ibang lalawigan ng Imperyong Romano, luma​labo naman ang pag-asa sa namimintong pagbabalik ni Kristo. Kaya nga, kung dapat magtagal ang Iglesya sa maraming taon, mahalagang makilala ang isang Kristiyano bilang huwaran ng maayos at matuwid na buhay. Kaya iginigiit ni Pablo na dapat tanggapin ng mananampalataya ang kasalukuyang lipunan at sundin ang mga batas at pinuno ng kanyang bansa sa lahat ng hindi laban sa paniniwala.

Binigyang-diin din ang kaisipang ito sa 2:5 at 2:10 at gayundin sa 1 Tim 2:2 at 2:11.

• 8. Ginagamit ni Pablo dito ang salitang “sekta” (10) na ang kahulugan ay bumukod o magbukod. Sa halip na tang​gapin ang pananampalataya gaya ng itinuturo ng Iglesya, nagbubukod ang “erehe” o taga-sekta ng kung ano ang higit na mahalaga sa kanya at kung alin ang lalong nagugustuhan niya. Tina​tanggihan niya ang isang bahagi ng mensahe at gayundin naman siya bumu​bukod sa Iglesya upang bumuo ng sarili naman niyang grupo. Sa pagpili niya sa kanyang sariling pagpapasya, nawawala ang             diwa ng pananampalataya. Wina​wasak niya ang pagkakaisa at hinahatulan ang kanyang sarili ga​​-        yong iniingatan niya ang mahalagang bahagi ng mensahe.
